
ANALISIA

Felix Bolaños Espainiako Justizia 
ministroak esan du gardentasuna 
dagoela segurtasun nazionalaren 

menpe, eta behin eta berriz hala nabar-
mendu du, Mikel Zabalzaren heriotza-
ren inguruko auzia ez desklasifikatzeko. 
Auziaren eta segurtasun nazionalaren 
arteko lotura, baina, ez du argitu.

Uxue Barkos Geroa Baiko senatariak 
Zabalzaren auzia sekretupetik ateratze-
ko eskatu du, kasuaren inguruko agiriak 
desklasifikatzeko, baina ezetz erantzun 
dio Bolañosek. Ministroaren arabera, 
sekretu ofizialen lege frankista zaharki-
tuta dago eta aldatu egin behar da, are, 
PSOEren gobernua informazio klasifika-
tua desklasifikatzeko prest dagoela esan 
du, baldintzak ematen badira, baina 
Zabalzaren inguruko agiriak ez dituzte 
desklasifikatuko, segurtasun naziona-
laren izenean. “Segurtasun nazionalak 
integritatea, askatasuna eta hainbatetan 
gure herrialdeko herritar guztien bizitza 
suposatzen ditu”, adierazi du.

Zertan eragiten dio Mikel Zabalzaren 
heriotzak segurtasun nazionalari? Bo-
lañosek ez du argitu, nahiz eta segurta-
sun nazionalaren argudioa erabili duen 
behin baino gehiagotan. Bertsio ofiziala-
ren arabera, Bidasoa ibaian itota hil zen 
Zabalza, atxilotua ez izateko ihesean, 
baina froga forentseek iradokitzen dute 
Guardia Zibilen torturen ondorioz hil 
zela, Intxaurrondon. Hala onartu dute 
bai Eusko Jaurlaritzak, bai Nafarroako 
Gobernuak.

Uxue Barkosek Bolañosi erantzun dio 
sekretu ofizialen legea aldatzea beha-
rrezkoa dela, “biktima guztiei berdin 
begiratzeko”. Senatariaren hitzetan, 
“biktima batzuei egia, justizia eta erre-
parazioa ukatzen zaie, eta oinarrizkoa 
da hori”. Egia ez ezkutatzeko eskatu die 
Justizia eta Defentsa Ministerioei, eta 
nabarmendu du bai herritarrek, bai Mi-
kel Zabalzaren familiak gertaturikoa ja-
kiteko eskubidea dutela. 

Zabalza auzia ez 
desklasifikatzeko, 
“segurtasun 
nazionala” 
argudiatu dute

Gaur eguerdiko albistegian, zuen hiriburuko alkatea ikusiko duzue, torturatu 
gintuen gorputz militarrari hiriko plaza nagusia eskaintzen. Gaur eguerdiko 
albistegian, gure lagun eta senideak hil zituen egitura ikusiko duzue gure ka-

leetan desfilatzen. Eta guk, beste egun batez, ahal dugun moduan irentsi beharko di-
tugu haiek eragin zizkiguten mina eta beldurra. Eta errua. Eta lotsa. Eta umiliazioa”.

Guardia Zibilak torturatu zuen Amaia Urizarren hitzak dira, Memoria Osoa plata-
formak Guardia Zibilak urriaren 12an Gasteizko erdigunean antolatutako ospakizun 
militarra salatzeko ekitaldian esanak. Min, beldur eta erruduntasun horiek ez dira 
Urizarren sentimendu pertsonalak, ez iraganeko kontua.

Iragan astean elkarrizketa egin nion Guardia Zibilak torturatu zuen gasteiztar 
bati, institutu militarrak gaur egingo zuen ekitaldiaz zuen sentipena ezagutzeko. 
Haserrea, mina, inpotentzia adierazi zizkidan. “Urriaren 12an Gasteizen egingo du-
tena terrorismoaren apologia da. Nik ez baitut zalantzan jartzen ETAk jendartearen 
zati bati terrorea sortu dionik, baina beste zati handi bati terrorea sortu digutenak 
Guardia Zibila, Espainiako Polizia, Ertzaintza, epaileak edo espetxeetako funtziona-
rioak izan dira”. Bi egun geroago, dena prest, elkarrizketa ez argitaratzea erabaki 
genuen. “Hori da sentitzen dudana eta hori esateko eskubidea dut, baina ez naiz gai 
sentitzen hori sustengatzeko”, azaldu zidan. Beldur ematen zion berriz ere publikoki 
agertzeak, beldur Guardia Zibilak. Aste osoa eman du ondoezik.

Duela hiru urte, beste lagun torturatu bati eskatu nion elkarrizketa, atxilotu 
zutenetik 20 urte bete zirela-eta. Zalantzan egon zen hilabete pare batez, ez-baian 
sufritzen, nik elkarrizketa ahazteko errepikatu arren, ezezkoa eman zidan arte. Be-
rriz ere Guardia Zibilari beldurra tartean. Torturatu gisa azaltzeko eta horri lotutako 
sentimenduak adierazteko beldur.

Beren beldurra ez zen soilik Guardia Zibilak iraganean egindakoengatik, baizik eta 
gaur egun, 2024an, ETA desagertu zenetik hamahiru urtera, egin lezakeenarengatik.

Sufrimendu gehigarri are bidegabeago bat erantsi behar zaio beldurrari: biek 
sentitzen zuten lekukotasuna eman beharra-ren zama, berriz ere, enegarren aldiz, 
20 urteren ondoren, eta testigantza ez emateak erruduntasuna zekarkien. Ez lukete 
ziurrenik behar eta zama berdina sentituko torturarena egia ofizialki aitortua balitz. 
Baina memoria osoak borroka esparru izaten jarraitzen du.

Larunbatean Gasteizen urratsak eman ziren aitortzaren eta ez errepikatzeko 
bermeen bidean. Atzera urratsa Plaza Berrian. Aurrera urratsa Artiumen. Gatazkak 
dirauen bitartean, torturatuei eta oro har estatu indarkeriaren biktimei ezer eska-
tzea beti izango da injustua. Kasurako, elkarrizketa eskatze hutsa samin iturburu 
izan daiteke. Eta hala ere jarraitzen dute saretzen, salatzen, lekukotasuna ematen, 
indibidualki eta kolektiboki. Baloratu dezagun ausardia eta ahalegin mingarri hori 
bere neurrian, ez dezagun normaldu, helburua, beste arlo batzuetan bezala hemen 
ere, aske izatea baita, ez ausart. 

Torturatuak: ausart edo aske?

